Аталар өмірі - ұрпағына өнеге.

Қазақ халқы ертеден "Атадан ұл туса игі  еді, ата жолын қуса игі еді" деп ұрпақ жалғастығын армандаған. Аталар жолы кейінгі ұрпаққа өнеге болған. "Ата көрген оқ жонар, ана көрген тон пішер" деп те тектен тек айтылмаса керек. Біздің әулет Бәймен бабамызды мақтан етеді. Жас жеткіншектердің сауатын ашып, оларға білім-тәрбие беру ісі осы Бәймен бабамыздан бастау алыпты. 
Бәймен баба 1846 жылы Сыр мен Қырдың жиегінде Тілеміс деген кісінің отбасында дүниеге келіпті. Тілеміс бабаның өмірі жайлы деректер өте мардымсыз. Тілемістің Найман, Бәймен, Бәйменде атты үш баласы болған. Тілеміс баба үлкен баласы Найманға атағы қазақ халқының арасында кең тараған Найман руының шонжарлары ағайынды Ерден, Дүзеннің бірінің қызы Ұмсынды қалың мал төлеп қосқан. Осыған қарағанда Тілеміс баба да тегін кісі емес-ау деп болжауға болады. Тілеміс баба Кенесары бастаған ұлт-азаттық қозғалысының бас қолбасшыларының бірі Бұхарбай батырмен замандас, әрі аталас туыс болған. 
Тілеміс бабаның ортаншы баласы Бәймен не бәрі 12 жасында кірешілерге еріп барып Троицк қаласындағы "Расулия" медресесіне оқуға түскен. Ол медреседе отынымен кіріп, күлімен шығып, қол бала ретінде қызмет етіп, медресені оқып бітіріп, білімін Уфа, Қазан қалаларында толықтырып, ұзақ жылдар ізденіп, ахун дәрежесін иеленеді. 
XIX-ғасырдың 80 жылдарында Сыр бойындағы Табын руының Теке аталығының ұрпағы Құлшын баласы Кіребай Меккеге барып өзінің қажылық парызын өтеп қайтады. Аса дәулетті Кіребай қажы елге оралғаннан кейін халықтың балаларын сауаттандыру мақсатын көздеп, Қыр мен Сырдың аралығы жиекте мешіт-медресе салдырады. Мешіт құрылысы салынып біткеннен кейін Кіребай қажы мешітте дәріс беретін ғұлама іздеп Троицк қаласындағы діни орталық басшысына жолығады, өздерінің Сырдария облысынан келгендігін білдіреді. Сонда дін басшысы Кіребай қажыға Сырдария облысының азаматы Бәймен ахунның "Расулия" медресесінде дәріс беріп жүргендігін айтып, сол кісіге жолығуға кеңес береді. Бәймен ахун 30 жылдай осы мешітте Табын, Жаппас руларының балаларын қысы-жазы оқытқан. Ол ілімге құштар аса зерек шәкірттерін Уфа, Троицк қалаларындағы медреселерге оқуға жолдап отырған. Өзінің ерекше алғыр үлкен баласы Ғұбайдулланы Уфа қаласындағы медресе Ғалияға оқытқан. "Медресе Ғалия"("М.Ғ.") - Уфа қаласында 1872 жылы ұйымдасқан діни жоғары оқу орны "М.Ғ." - Еділ бойында Орталық Азия, Қазақстанда жоғарғы білімді оқытушы мамандар даярлаған прогрессивтік бағыттағы оқу орны. Өйткені "М.Ғ.-да" шығыстану пәндері, логика, философия, тарих, география, математикамен қатар орыс тілі, орыс әдебиеті де оқытылған. (Қазақ совет энциклопедиясы 7 том, 564 бет). Ғұбайдулла Бәйменұлы Тілемісов 1910 жылы осы "М.Ғ.-да" Бейімбет Майлинмен қатар оқыған. 
Бәймен ахун өзінің ортаншы баласы Әбдіхалық пен шәкірттері Нұрмағанбет пен Жүсіпті Троицк қаласындағы "Расулия" медресесіне оқуға жіберген. Ахунның өзінен дәріс алған шәкірттері Құланбайдың Жөлекен, Есмағанбеттің Қайырғалиы, Қошқарбайдың Жақыбы өз алдарына мешіт ұстап бала оқытқан. 
Бәймен ахун Қалжан ахунмен, атақты би Шортанбаймен, Бұхарбай батырдың бел балалары Көтібар болыс, Алданазар бимен замандас болып, қатар өмір сүрген. Бірде Алданазар би ел тағдырына байланысты сауал туындап, оның шариғат жолымен шешімі қалай болатындығы жөнінде Сыр бойындағы Қалжан ахунның пікірін біледі. Осыдан кейін Жиекте "Кіребай" мешітінде отырған Бәймен ахунға келіп жолығып, Қалжан ахунға қойған сауалын қояды. Сонда екі ахунның жауабы бір жерден шығады. 
Бәймен ахун Сыр өңірінде қасиетті дініміздің көсегесін көтерумен қатар елдің отырықшылдыққа үйренуіне, егіншілік мәдениетінің дамуына, өзіндік үлгі өнеге көрсеткен. Мешіт төңірегіндегі көптеген шүңейіттерге, суалмаларға түрлі дақылдар егіп, өсіріп, өнім алған. Бау-бақшалар салу - жатақтардың негізгі кәсібіне айналып, диханшылықты игерген. Бәймен ахунның өзі диханшылықпен қатар 20 шақты сиыр малын ұстап, қысы-жазы жиекті мекен еткен. Бәймен ахун 1916 жылы 70 жасында қайтыс болған.

 муриттері. Жоғарыда тұрған кісілер: Солдан оңға қарай төртіншісі Ғұбайдулла әфанді Бәйменұлы Тілемісов. 1914 жыл.
)                                               
Уфада оқып діни және ғылым негіздерін  жете меңгерген Ғұбайдулла мағзұм әкесін соңғы сапарға шығарып салуға аталас туыс Бұхарбай батырдың бел балалары Көтібар мен Алданазарға, Шортанбай би тәрізді ел ағаларына түгел хабар жеткізеді. Бәймен ахунды жер қойнына орналастырғаннан кейін, жаназаға қатысқандар 40 қадам жерге барып, құран оқылып, жиналған жұрт аттарына қона бастайды. Сол кезде ерекше қырағатпен бір кісінің құран оқып жатқандығы естіледі. Атқа қонып жатқан жамағат аттан түсіп, тізе бүгеді. Құранды оқып отырған Ғұбайдулла еді.Құран оқылып, бата қайырғаннан кейін, жұрт атқа қайта қона бастаған кезде Ғұбайдулланың ту сыртында жалғыз көзін қадап отырған Көтібар болыс: "Артында Ғұбайдулладай ұл қалдырған Бәймен де өлдім деп айтама екен"- депті. Ғұбайдулла 1918 жылы 24 жасында қайтыс болған. Ел арасында Ғұбайдуллаға Көтібардың көзі тиді деген лақап тараған. 

Алғашқы Кеңес мұғ
алімдері. Отырған кісілер: солдан оңға қарай үшіншісі Бәйменов Әбдіхалық.
)[image: C:\Users\777\Desktop\опр.JPG]Менің атам Бәйменов Әбдіхалық 1898 жылы Қызылорда облысы Тереңөзек ауданында дүниеге келіп, әкесі Бәймен ахуннан дәріс алып сауаттанып, кейін Троицк қаласында "Расулия" медресесін 1917 жылы бітірген. 1918 жылы Троицкіде жаңа әдіспен бала оқытатын бір жылдық мұғалімдер курсын аяқтаған. 1919-1924 жылдар аралығында Қызылорда облысы Жалағаш кентіндегі тұңғыш мектеп - "Ақсу" интернатын ұйымдастырып, бала оқытқан.
1924 жылы Қызылорда округтік халық ағарту басқармасының бұйрығымен Тереңөзек ауданында "Айнакөл" мектебін ашып, басшылық жасаған. Бұл мектепте 1929 жылға дейін істеп, ауданның саяси, мәдени, ағарту істеріне белсене араласып, Тереңөзек аудандық кеңесінің бірінші съезіне шешуші дауыспен делегат болып қатысқан. Заман талабына сай білімін толықтыру мақсатында 1929 жылы Қызылорда халық ағарту мұғалімдер институтына (Казинпрос) оқуға түсіп, оны 1932 жылы бітіріп шығады. Институтта оқып жүріп, "Колхозтехникумда", қысқы мерзімді курстарда дәріс беріп, округтік халық ағарту басқармасының мүшесі ретінде мәдени-ағартушылық жұмыстардың жақсаруына үлес қосады. Сонымен бірге "Лениншіл жас", "Социалды Қазақстан", "Жас маман" газеттерінде тілші ретінде шығармашылықпен айналысады. 1932 жылы институтты бітіргеннен кейін халық ағарту комиссариатының (Наркомпросвещения) жолдамасы бойынша Түркістан қаласындағы облыстық кеңес партия мектебінде (совпартшкола) және педтехникумда оқытушы болып 1936 жылға дейін істеді. Жолдама мерзімін аяқтап, 1936 жылы Қызылорда қаласындағы номері 6 мектеп пен ауыл шаруашылық техникумында өз мамандығы бойынша дәріс береді. 


1941 жылы соғыс басталғаннан кейін көп ұзамай Қызылорда қаласындағы номері 6 мектеп жабылып, ғимараты әскери госпитальға берілгеннен кейін Тереңөзек ауданындағы номері 137 "1 Май" мектебіне директорлыққа ауысып, 1942 жылы әскер қатарына шақырылып, 1944 жылдың июль айларында 570 күн бойы Ленинград майданында айқастарға қатысып, ерлік өліммен қаза табады.

Бәйменов Рақымжан Әбдіхалықұлы
)1929 жылы дүниеге келген әкем Бәйменов Рақымжан Әбдіхалықұлының балалық шағы Ұлы Отан соғысымен тұспа-тұс келіп, сұрапыл соғыстың зардабын 1418 күн бойы көріп, ащы дәмін татып өскен. Елдегі қолға қару ұстауға жарамды азаматтар соғысқа алынса, ал қару ұстауға жарамсыз ересектер тыл майданына- қару жарақ заводтарына жұмысқа жіберілді. Сонымен елде тек әйелдер мен қуаты кеміген қарттар мен оқушы балалар қалып, барлық шаруа солар арқылы жүзеге асты, "Бәрі де майдан үшін, бәрі де жеңіс үшін!" деген ұранмен қысы-жазы, күні-түні бойы бүкіл халық аянбай тер төкті, жас балалалар ерте есейіп соғыс ауыртпалығын бірге көтерді. Соғыс әкелген қайғы-қасірет көздің жасын көл етті. "Мәселен біздің туысқандарымыздан 10 азамат соғысқа кетіп, екеуі ғана ауыр жарақат алып, аман оралды"- деп отыратын әкеміз. Жеңіс туының желбірегенін Қызылорда педагогикалық училищесінде оқып жүріп, көзбен көрген әкеміз 1947 жылдан бастап әкесінің жолын қуып мұғалімдік қызметке тұрып, саналы өмірін бала тәрбиелеу ісіне арнады. Жүрек қалауымен таңдаған мамандығының қыр-сырын толық игеруге талаптанып, нәтижесінде өз бойына тәжірибе жинақтап, ұстаздық ісінде біршама табыстарға қол жеткізді. Өз басының білімі мен білігін үнемі толықтырып, шәкірттеріне сапалы білім, саналы тәрбие берді. 
                                              1948 жылы Ұлы Отан соғысы кезіндегі ерлік және қажырлы еңбегі үшін "За доблестный труд в Великой Отечественной войне 1941-1945 г.г. " медалімен марапатталып, сол жылы Құндызды ауылдық кеңесіне депутат болып сайланады. Осы жылдарда елдерде қоғамдық саяси өмірге белсене араласып, насихатшы, үгітші ретінде еңбекшілер арасында үгіт- көпшілік жұмыстарын жүргізеді.                                              1951 жылы аудан орталығындағы №35 Калинин атындағы орта мектепке оқытушы болып тағайындалып, қоғамдық жұмыс ретінде мектеп комсомол ұйымының хатшысы болып сайланған. Оқу жылы аяқталғанда Тереңөзек ауданында тұңғыш рет жазғы пионерлер лагерін ашып, онда тәрбиеші болып істеген. 
1953 жылы әскерге шақырылып, кіші офицерлер дайындайтын курсты оқып бітіреді. 1955-1964 жылдар аралығында №131 және №137 мектептерде оқу ісінің меңгерушісі болып істеп, тарих пәнінен дәріс береді. 1964 жылдың басында аудандық партия комитетіне жұмысқа шақырылып, онда 1976 жылға дейін сектор, бөлім меңгерушілері болып қызмет атқарады. 1976 жылдан аудан орталығындағы мектепте директор болып істеп, барлығы 50 жыл қызмет өтілімен 1992 жылы зейнеткерлікке шығады. 1993-2013 жылдар аралығында аудандық мұсылмандар мешітінің наиб имамы ретінде қоғамдық негізде қызмет атқарып, аудан көлемінде асыл дінімізді уағыздау ісіне өз үлесін қосады.
Еліміз егемендік алып, тәуелсіз мемлекет болып, тілімізге, дініміз бен ділімізге кең өріс берілген өтпелі кезеңде қазіргі үлкендеріміздің және жастарымыздың көпшілігі ислам діні шариғаттары талаптарын біле бермеді. Осыған байланысты ол ислами ғұламалардың бірі Зейнулла ад Таразидің "Ислам шариғаттары" атты еңбегін қазақ тіліне аударып, сол кездегі аудандық "Тіршілік тынысы" газеті бетінде жариялап, оқырмандарға ой салды. 
Әкеміз қызмет және қоғамдық істерді тиянақты орындаумен қатар отбасы тәрбиесін де назардан тыс қалдырған емес. Анамызбен екеуі 9 бала тәрбиелеп өсірді. Балаларының өз қалауларымен жоғарғы оқу орындарына оқуға беріп, қамқорлық жасады. Үлкен баласы Асылбек пен Дина Москвада оқыса, Лизасы- Қарағандыда, Әділбегі- Шымкентте, Гүльмирасы -Саратовта,  Индира, Әлібек пен Нұрлыбек Тараз, Алматы, Қызылорда жоғарғы оқу орындарын бітіріп, қазірде өз мамандықтары бойынша қызмет атқарып жүр. Кәмелет жасына толған немерелер де жоғарғы білім алып, қызмет істеп жатса, бір қатары университеттердің студенттері болып, ата-аналарын қуанышқа бөлеуде. Қазірде тоқсанның төріне шыққан әкеміз 23 немере, 7 шөберелі болып, қызығын көруде. 
Бәйменовтер жанүясы "Мерейлі отбасы" ұлттық байқауы облыстық кезеңінің жеңімпазы болып, 2018 жылы бас жүлдемен марапатталды. 
Ұзақ жылдар бойы мінсіз қызмет атқарғаны үшін мемлекеттік наградалар: 1. Медаль "За доблестный труд в Великой Отечественной войне 1941-1945 г.г.". 2. Медаль "Ветеран труда". 3. Медаль "За доблестный труд в ознаменование 100летия со дня рождения Ленина". 4. Медаль "За освоение целины". 5. Медаль "Астана 20 жыл". 6, 7, 8, 9, 10, 11, 12, 13, 14 юбилейные медали 20 лет, 30 лет, 40 лет, 50 лет, 55 лет, 60 лет, 65 лет, 70 лет, 75 лет Победы в Великой Отечественной войне 1941-1945 г.г. 15. Медаль "Победитель социалистического соревнования 1973 года". 16. Сырдария ауданының 90 жылдығы және басқа төсбелгілермен, грамоталармен, алғыс хаттармен марапатталған. 2013 жылы "Сырдария ауданының құрметті азаматы" атағы берілген. 2019 жылы Мекке мен Мединаға зиярат етіп, қажылық парызын өтеген. 
Бәймен ахун бабамыздың төртінші ұрпағы мен де педагогтік мамандықты таңдап, өз өмірімнің негізгі арқауы етіп, осы салада 1987 жылдан бері еңбек етіп келемін. Бала кезімнен сурет салумен әуестенетінмін, мектептегі бейнелеу өнерінен сабақ беретін ұстазымТүймегүл Сайлауқызы, Шымкент каласындағы Ә.Қастеев атындағы көркем-сурет училищесіне оқуға түсуге кеңес берді.Оқуға түсуіме ұстазымның жұбайы Тереңөзек тумасы Қазакстан суретшілер одағының мүшесі Көшенов Ислам ағамыз өлшеусіз үлес қосты,бір шама уақыт бойы мені емтиханға даярлап, нәтижесінде жоғарыда аталған оқу орнының студенті атандым.1987жылы оқуымды үздік аяқтап аудандық Оқушылар үйіне үйірме жетекшісі болып жұмысқа қабылдандым. Міне содан бері 30 жылдан астам уақыт бойы, өнер мен ұстаздықты қатар алып келемін. Қорқыт ата атындағы
Қызылорда мемлекеттік университетті" Бейнелеу өнері және сызу "мамандығы бойынша бітіріп , алдымен О. Абдулпаттаев атындағы №210 орта мектебінде, 2001 жылдан бастап Ә.Тәжібаев атындағы №36 мектеп-лицейінде  білімді ұрпақ тәрбиелеуге өз үлесімді қосып келемін. Біз тоғыз ағайындымыз , соның ішінде ұстаздық династияны жалғастыру мәртебесі маған бұйырғанын әр қашан мақтан тұтамын.Сол себепті мұғалім атына лайық болу, кәсіптің биік шынына жету мен үшін өте маңызды. Білімімді жетілдіру  мақсатында алғашқылардың қатарында болып Алматы қаласында деңгейлік курстан өтіп, жоғары санатты мұғалім атағына ие болдым. Өз еңбек жолымда біршама жетістіктерге қол жеткізіп, көптеген шәкірт тәрбиелеп келемін. Оқушыларым халықаралық, республикалық, облыстық және аудандық деңгейдегі түрлі сайыстарда жүлделі орындардан көрініп келеді . 2019 жылдың мамыр айында Алматы қаласында өткен  "Жеті өнер"ІІІ Халықаралық балалар мен жастар шығармашылығы фестиваль-конкурсында айрықша  өнері.дарынды қабілеті үшін шәкірттерім жас ерекшелігіне байланысты өз санаттарында бір Бас жулде, екі бірінші орын, үш екінші орын иеленіп, медальдармен  және құнды силықтармен марапатталды. 

)қол жеткіздім : ҚР Білім беру министрі Асхат Аймағанбетоввтың Алғыс хатымен,  Қызылорда  облыстық білім басқармасының Грамотасымен,  бірнеше мәрте аудан әкімінің алғыс хаттарымен,аудандық білім бөлімінің алғыс хаттарымен және де көптеген, халықаралық республикалық конкурстар ұйымдастырушыларының  грамоталары мен алғыс хаттарымен, "Қазақстан үздігі " төсбелгісімен, " Үздік көшбасшы-педагог"  медалімен  марапатталдым. 2019 жылдың қараша айынан бастап аудандық Оқушылар Үйінің директоры  қызметіне тағайындалдым. Әрине сенімді ақтау үшін көп еңбек ету, үнемі ізденісте болу керегі сөзсіз.
Отбасымда жұбайым Жанар екеуіміз үш қыз бен бір ұл тәрбиелеп келеміз, қуантарлығы балаларымның үлкені Ботагөз қызым да 2017 жылы Қызылорда қаласындағы білім-инновация мектебін үздік қызыл аттестатпен бітіріп , Қазақстандағы ең үздік оқу орындарының бірі саналатын Сулейман Димирель  Университетінің грант иегері  атанды. Таңдаған мамандығы химия-биология пәндерінің мұғалімі, болашақта  қазақ, ағылшын, орыс тілдерінде еркін сабақ беретін  ұстаздар элитасын толықтырады деген үмітіміз бар. 
Яғни Бәймен бабамыздың салып кеткен жолы-   өскелен ұрпаққа білім мен тәрбие беру ісін шөпшектері де жалғастыруда.
     	Әулетіміздің ұрпақтары Айнұр ағылшын және француз тілдерінің мұғалімі, Әділет психолог болып істесе, Бақытжан дене шынықтыру пәнінің оқытушысы, ал Нұрай Рахымжанова да биылғы жылы Мәншук Мәметова атындағы Қызылорда педагогикалық колледжіне грант негізінде  оқуға түсті.Осылайша Бәймен Ахун шөпшектерінің бесеуі кәзіргі таңда мұғалімдік жолын таңдап ,  ұлағатты ұстаз болу ісі ұш ғасыр бойы атадан балаға, ұрпақтан-ұрпакка өнеге болуда.            
                                                    Бәйменов Әділбек Рахымжанұлы–Сырдария
                                                  аудандық оқушылар үйінің директоры.

